
Craidd 
Erthygl 1 – Smotiau
Mae'r darn hwn yn dod o ddechrau'r nofel Smotiau, gan Bill Ridgeway.


Blwyddyn: 2075
Aberbae, Rhanbarth 1
Daeth dau ddyn i mewn i'r ystafell. Roedd gwisgoedd, menig ac esgidiau gwyn amdanyn nhw. Roedd masgiau gwyn yn cuddio eu hwynebau. Roedd tyllau llygaid llwyd yn y masgiau. Roedd piben awyr fer yn dod allan ohonyn nhw.

Roedd Morffus yn eistedd wrth ddrws. Roedd dagrau yn ei lygaid. Roedd y dynion yn cario stretsier. Gwthiodd Morffus y drws. Agorodd led y pen. Aeth y dynion i mewn.

Roedd gwely yn yr ystafell. Roedd menyw'n gorwedd arno. Roedd hi'n gwisgo gŵn. Roedd ei mynwes yn codi a disgyn yn araf. Roedd hi'n edrych fel petai hi'n cysgu. Roedd brech goch dros un o'i breichiau i gyd.

Edrychodd y dynion o gwmpas yr ystafell. Ar sil y ffenest roedd ychydig o Smotiau. Roedden nhw'n edrych fel pentwr bach o dywod du. Gwnaeth un o'r dynion yn siwr fod y ffenest ar gau. Yna crafodd y Smotiau i diwben. Rhoddodd y diwben ym mhoced ei wisg.

Pwyntiodd y dyn arall at y fenyw. Roedd rhywbeth yn digwydd iddi. Roedd ei hwyneb yn newid. Roedd y frech goch ar ei braich yn diflannu. Dechreuodd gwythiennau glas ddod i'r golwg drwy ei chroen. Aeth ei hwyneb yn glir, fel gwydr. Newidiodd ei gwallt golau yn ddarnau o wydr pigog.

Newidiodd ei llygaid glas yn wyn. Nawr roedden nhw'n edrych fel peli o rwber clir.

Roedd y dynion yn gallu gweld pen y gwely drwy ei chorff. Roedd gwythiennau'n rhedeg fel brigau o dan y croen tryloyw. Roedden nhw'n gallu gweld ei chalon, yn curo fel cysgod llwyd. Ac wrth iddyn nhw wylio, dyma'r galon yn stopio curo. Doedd y fenyw ddim yn edrych fel bod dynol bellach. Roedd hi'n edrych fel doli wydr.

Dyma'r dynion yn codi'r fenyw, ei rhoi mewn bag, a chau'r sip...

 

Bill Ridgway, cyfieithiad Elin Meek, Smotiau, Gwasg Gomer, 2005, tt.5-6

Erthygl 2 – Polio – Stori Jaci
Roedd Jaci'n ferch fach yn y 1950au pan ddaeth brechiad yn erbyn polio i blant.
"Roedd llawer o rieni'n ofni rhoi'r brechiad i'w plant achos ei fod e'n rhywbeth newydd. Felly, doedd dim llawer o blant wedi'i gael e. Ond roedd fy mam eisiau i mi a'm chwaer wneud. Roedden ni wedi cael y brechiad y diwrnod cyn i ni fynd i barti pen-blwydd ffrind i ni yn Abertawe. Cawson ni amser hyfryd iawn yn chwarae gemau a bwyta bwyd parti.


"Yn fuan wedyn, cawson ni newyddion ofnadwy. Roedd pob un o'r plant eraill yn y parti wedi bod yn sâl; roedden nhw wedi dal polio. Ond roedd fy chwaer a minnau'n iawn oherwydd ein bod ni wedi cael ein brechu.


"Gwellodd y rhan fwyaf o'r plant, ond doedd un ferch fach ddim mor lwcus. Aeth ei braich yn ddiffrwyth a doedd hi ddim yn gallu ei defnyddio hi o gwbl. Rwy'n cofio ei gweld hi'n ceisio dal doli yn ei braich. Ond doedd hi ddim yn gallu; roedd hi'n gorfod defnyddio ei llaw arall i gydio ynddi'n iawn. Rwy'n cofio teimlo piti mawr drosti. Diolch byth bod fy mam wedi gwneud yn siwr ein bod ni wedi cael y brechiad." 


Beth yw polio?

Mae polio'n glefyd cas iawn. Weithiau, mae'n gallu gwneud i bobl fethu symud eu cyhyrau'n iawn. Felly maen nhw'n methu cerdded neu anadlu hyd yn oed.

Mae plant wedi cael eu brechu yn erbyn polio ym Mhrydain ers y 1950au. Rydych chi, siwr o fod, wedi cael y brechiad pan oeddech chi'n faban. Mae plant yn dal i ddal polio mewn gwledydd eraill yn y byd, felly mae angen gwneud yn siwr fod pawb wedi cael eu brechu.

Lluniau, clocwedd o'r llun uchaf ar y chwith:

1. Plentyn mewn peiriant o'r enw 'iron lung' yn y 1950au. Roedd y peiriant yn helpu'r plentyn i anadlu ar ôl cael polio. 

2. Mae'r bachgen 16 oed hwn o Cambodia yn gorfod cael cadair olwyn i symud o gwmpas ar ôl cael polio. 

3. Plentyn yn Guinée yng ngorllewin Affrica'n cael brechiad yn erbyn polio. 

Erthygl 3 – Cau’r ysgol!
Rydych chi yn eich gwers cyn amser cinio dydd Gwener. Yn sydyn, mae athro arall yn dod ac yn dweud wrth eich dosbarth chi am fynd i'r neuadd. Yno, mae'r pennaeth yn disgwyl amdanoch chi.

Cliciwch ar y llun uchod i glywed beth mae hi'n ei ddweud.

Rydych chi a'ch ffrindiau wedi cael sioc. Dydych chi ddim yn siwr am faint o amser y byddwch chi'n gorfod aros yn yr ysgol. Tybed beth fydd yn digwydd?

Disgyblion yn cael eu cadw mewn gwesty yn Beijing!

Yn 2009, cafodd 21 o blant ysgol o Loegr eu cadw mewn gwesty yn Beijing am wythnos. Roedd ffliw'r moch ar un ohonyn nhw, a doedd swyddogion yn Tsieina ddim eisiau i bobl Tsieina ddal y ffliw.

Cawson nhw eu cadw ar un llawr o'r gwesty. Ond doedd pethau ddim yn rhy ddrwg. Roedd gardd fach yn y gwesty lle roedden nhw'n gallu mynd i chwarae pêl-droed ac roedd y bwyd yn dda.

 
Estynnol 
Erthygl 1 – Ysmygu
Dyma rai ffeithiau am ysmygu yng Nghymru:

· Mae tua 25% o bobl Cymru'n ysmygu erbyn hyn. Mae'r ganran wedi cwympo dros y 30 mlynedd diwethaf.

· Mae 12% o fechgyn 15 oed a 23% o ferched 15 oed yn ysmygu.

· Mae ysmygwyr ifanc yn ysmygu 38 sigarét yr wythnos ar gyfartaledd.

· Mae pobl ifanc yn fwy tebygol o ddechrau ysmygu.

· os oes ffrindiau neu aelod o'r teulu'n ysmygu.

· os ydyn nhw'n dod o deulu un rhiant.

· os ydyn nhw'n gweld hysbysebion sigaréts.

· os nad ydyn nhw'n gwneud yn dda yn yr ysgol.

· Does dim hawl gwerthu sigaréts i rai o dan 18 oed. 

· Mae un o bob bump person ifanc yn prynu sigaréts o beiriannau gwerthu.

· Mae wyth o bob deg person ifanc yn prynu sigaréts oddi wrth eu ffrindiau yn yr ysgol.

· Mae ysmygwyr a ddechreuodd pan oedden nhw'n ifanc yn marw 15 mlynedd cyn pryd.

· Mae tua 6,000 o farwolaethau'r flwyddyn yn digwydd oherwydd ysmygu yng Nghymru.

· Mae un o bob dau ysmygwr yn marw oherwydd eu bod nhw'n ysmygu.

· Mae un o bob pedwar achos o ganser yn cael ei achosi gan ysmygu.

Hanes tybaco

Doedd neb wedi clywed am dybaco ym Mhrydain tan y 16eg ganrif. Byddai dynion yn ysmygu pib, cymryd tybaco powdr (snuff) ac yn ysmygu sigâr. Ar ddiwedd y 19eg ganrif, daeth peiriannau oedd yn gwerthu tybaco, a dechreuodd llawer iawn o ddynion ysmygu.

Yn 1948, roedd 65% o ddynion yn ysmygu sigaréts. Er bod menywod wedi dechrau ysmygu sigaréts yn y 1920au, ar ôl yr Ail Ryfel Byd y dechreuodd nifer fawr ysmygu. Ers 1986, mae mwy o ferched ifanc na bechgyn yn ysmygu.

Tua hanner can mlynedd yn ôl, daeth prawf fod ysmygu'n achosi canser. Cyn hynny, roedd pobl yn meddwl bod ysmygu'n dda i chi.
Erthygl 2 – Gelod
Mae cwmni Biopharm yn yr Hendy, De Cymru, yn gartref i dros 50,000 gelen. Maen nhw'n cael eu hanfon i ysbytai a labordai ymchwil dros y byd. Yn wir, maen nhw wedi helpu pobl mewn 29 o wledydd i gyd.

Os bydd person wedi colli bys, llaw, coes, clust neu drwyn, mae llawfeddygon yn gallu eu gwnïo nhw'n ôl. Ond weithiau dydy'r gwaed ddim yn llifo drwy'r gwythiennau'n dda. Mae'r gelod yn cael eu defnyddio i helpu'r gwaed i lifo eto fel bod y bys neu'r trwyn yn 'cydio' eto.

Mae gelod wedi cael eu defnyddio i wella pobl ers miloedd o flynyddoedd. Roedd pobl yn arfer credu bod gormod o waed yn beth drwg, felly roedd gelod yn cael eu defnyddio i sugno ychydig ohono i ffwrdd.
Llun: Roedd gelod yn arfer cael eu cadw mewn dŵr mewn jariau hardd fel hyn. 
Llun: Mae gelod yn dal i gael eu gwerthu yn y farchnad mewn rhai gwledydd, fel Twrci.

Ffeithiau am elod:
· Maen nhw'n byw mewn llynnoedd ac yn y môr.

· Mae hyd at wyth pâr o lygaid gan rai gelod.

· Mae gelod yn wrywaidd ac yn fenywaidd ar yr un pryd!

· Mae gelen yn chwyddo 5 gwaith ei maint ar ôl sugno gwaed.

· Pan fydd yr elen yn llawn, mae hi'n cwympo i ffwrdd.

Dywediad da:

Rwy'n methu cael gwared ar Twm - mae e'n glynu fel gelen!
Diarhebion iechyd:

A fynno iechyd, bid lawen (os ydych chi eisiau bod yn iach, rhaid i chi fod yn hapus)

Gwell iechyd na golud (mae iechyd yn bwysicach na chyfoeth)

Mae eli i bob dolur (mae rhywbeth i wella popeth)

Rhag pob clwyf: eli amser (mae amser yn gwella popeth)
Erthygl 3 – Atgofion
Cyn i'r Gwasanaeth Iechyd Gwladol gael ei sefydlu yn 1948, roedd pobl yn gorfod talu bob tro roedden nhw'n gweld meddyg neu nyrs. Dyma Siân Dalis-Davies (83 oed) yn cofio sut roedd hi bryd hynny.
"Ar ôl i chi gael triniaeth, roedd y doctor neu'r nyrs yn rhoi bil i chi. Os oeddech chi'n gyfoethog, roeddech chi'n talu mwy, ac os oeddech chi'n dlawd, roeddech chi'n talu llai. Ond, fyddai ein doctor ni byth yn mynd â phobl i'r llys os oedden nhw'n methu talu.

"Roedd y doctor yn berson pwysig dros ben yn y gymdeithas. Roedden ni'n byw ar fferm, ac weithiau byddai'r doctor yn cael tatws neu dwrci adeg y Nadolig.

"Un tro, dw i'n cofio fy mrawd yn rhoi ei ddwrn drwy wydr. Roedd e'n gwaedu'n ofnadwy. Doedd dim ffôn yn y ty - doedden nhw ddim yn gyffredin bryd hynny. Felly, aeth y gwas ag e ar gefn ceffyl i weld y meddyg. Fe gafodd e bwythau yn ei law.

"Pan oedd mam yn geni baban, roedd doctor a nyrs yn dod i'r tŷ. Doedd menywod ddim yn mynd i'r ysbyty i gael baban bryd hynny. Roedd mwy o driniaeth yn digwydd yn y tŷ os oeddech chi'n sâl 'slawer dydd."

Aneurin Bevan (1897-1960) a'r Gwasanaeth Iechyd Gwladol

Cafodd Aneurin Bevan ei eni yn Nhredegar. Yn 1910, pan oedd yn 13 oed, aeth i weithio yn y pwll glo. Roedd eisiau gweld pethau'n gwella i weithwyr, felly ymunodd â'r Blaid Lafur. Yn y pen draw, daeth yn Aelod Seneddol dros Lynebwy.

Yn 1948, pan oedd yn Weinidog Iechyd, cafodd y Gwasanaeth Iechyd Gwladol ei sefydlu. Am y tro cyntaf, doedd dim rhaid i bobl dalu os oedden nhw'n gweld meddyg. Wrth gwrs, mae pobl yn talu am y Gwasanaeth Iechyd Gwladol, drwy'r trethi y maen nhw'n eu talu i'r Llywodraeth.

Llun: Cerflun o Aneurin Bevan yn Heol y Frenhines, Caerdydd.
Heriol 
Erthygl 1 – Dr Angharad Puw Davies
Microbiolegydd yw Dr. Angharad Puw Davies, sy'n dod o'r Wyddgrug yn wreiddiol. Mae hi'n arbenigo mewn micro-organebau fel bacteria a firysau. Mae hi'n gweithio fel Ymgynghorydd mewn Microbioleg yn Ysbyty Singleton, Abertawe ac fel Uwch-ddarlithydd mewn Microbioleg ym Mhrifysgol Abertawe.
Beth sy'n digwydd mewn labordy microbioleg yn yr ysbyty?
Mae samplau'n dod i mewn gan bobl sy'n sâl, er enghraifft gwaed neu'r hylif sydd o gwmpas yr ymennydd. Rydyn ni'n gwneud profion arnyn nhw i chwilio am heintiau. Rydyn ni'n gallu defnyddio gwahanol brofion fel tyfu bacteria, edrych drwy ficrosgop, neu wneud profion molecwlar.

Beth fyddwch chi'n ei wneud â'r wybodaeth?
Pan fyddwn ni wedi penderfynu beth yw'r bacteria neu'r firws sy'n gwneud i'r person fod yn sâl, rydyn ni'n rhoi'r canlyniadau i'r meddygon ac yn rhoi cyngor iddyn nhw, er enghraifft, pa wrthfiotig y dylen nhw ei ddefnyddio i drin y claf. Weithiau byddwn ni'n mynd i weld y claf i helpu'r meddygon i benderfynu ar y driniaeth orau.

Ydy'r profion yn y labordy'n cymryd llawer o amser?
Rydyn ni'n tyfu bacteria dros nos mewn dysglau Petri ac wedyn yn gwneud profion i weld pa wrthfiotig yw'r un gorau i'w trin. Mae'r broses o dyfu a gwneud profion yn cymryd dau ddiwrnod, fel arfer. Mae profion molecwlar yn llawer cyflymach oherwydd rydyn ni'n chwilio am broteinau unigryw neu ddarnau o DNA unigryw i adnabod y bacteria. O dan y microsgop, rydyn ni'n medru gweld rhai pethau'n syth.

Mae llawer o sôn am superbugs yn y cyfryngau. Beth ydyn nhw?
Bacteria sy'n gallu gwrthsefyll gwrthfiotigau yw superbugs. Oherwydd ein bod ni'n defnyddio gwrthfiotigau i drin bacteria, mae'r bacteria wedi esblygu a newid fel nad yw'r gwrthfiotig yn cael effaith arnyn nhw.

Y broblem yw, does dim gwrthfiotigau newydd yn cael eu datblygu achos dydy'r cwmnïau cyffuriau mawr ddim yn gallu gwneud arian ohonyn nhw. Mae'r cwmnïau hyn yn hoffi datblygu cyffuriau y mae'n rhaid i gleifion eu cymryd am fisoedd neu flynyddoedd (fel cyffuriau at bwysedd gwaed, er enghraifft, y mae'r claf yn eu cymryd weddill ei oes), nid gwrthfiotigau y mae pobl yn eu cymryd am wythnos neu bythefnos yn unig. Erbyn hyn, ar y cyfan, dim ond pobol fel academyddion mewn prifysgolion sy'n gweithio i ddatblygu gwrthfiotigau newydd. Felly, rydyn ni'n cyrraedd sefyllfa lle na fydd gwrthfiotigau ar gael i drin rhai bacteria.

Beth yw'r cyngor i ni er mwyn osgoi dal heintiau?
Gall germau fod yn llechu ar fysellfwrdd cyfrifiadur.
Y prif beth yw golchi eich dwylo. Dyna'r peth mwyaf pwysig i osgoi dal annwyd neu'r ffliw. Mae germau ar bethau rydyn ni'n cyffwrdd â nhw neu'n cydio ynddyn nhw bob dydd fel dolenni drysau, bysellfwrdd cyfrifiadur a'r ffôn, felly os ydyn ni'n golchi ein dwylo'n drylwyr, rydyn ni'n gallu cael gwared ar y germau.

Yn ail, dylech chi fod yn siwr bod bwydydd amrwd wedi'u coginio'n iawn, a pheidio â bwyta bwyd sydd wedi bod yn sefyll allan o'r oergell yn rhy hir.

Hefyd, gofalwch eich bod chi wedi cael eich imiwneiddio yn erbyn heintiau. Rydyn ni wedi llwyddo i gael gwared ar lawer iawn o heintiau mewn plant drwy imiwneiddio. Pan oedd ein neiniau a'n teidiau ni'n blant, roedd llawer o blant yn marw o heintiau fel polio a difftheria, ond dydy hynny ddim yn digwydd erbyn hyn, oherwydd imiwneiddio.
Gwrthfiotigau

Mae gwrthfiotigau'n cael eu defnyddio i ladd bacteria 'drwg' sy'n gwneud i bobl fynd yn sâl. Fel arfer, mae ein system imiwnedd (celloedd gwyn y gwaed) yn gallu lladd bacteria cyn iddyn nhw achosi salwch, ond weithiau, mae angen help gwrthfiotigau.

Alexander Fleming

Penisilin oedd y gwrthfiotig cyntaf. Yr Albanwr Alexander Fleming (1881-1955) oedd yn gyfrifol am ddarganfod penisilin, yn 1928. Ar ddamwain y digwyddodd y darganfyddiad. Mae'n debyg fod labordy Fleming braidd yn anniben fel arfer, a chyn mynd ar wyliau un tro, roedd wedi gadael dysglau Petri yn llawn samplau o facteria. Pan ddaeth yn ôl o'i wyliau, sylwodd fod ffwng ar un o'r dysglau a bod hwnnw wedi atal y bacteria oedd i fod yno rhag tyfu. Ar ôl gwneud profion, gwelodd fod y ffwng (penicillium) yn cynhyrchu penisilin, y gwrthfiotig cyntaf.

Mae penisilin yn dal i gael ei ddefnyddio heddiw ond mae llawer o wrthfiotigau modern newydd ar gael hefyd.

Nid yw gwrthfiotigau'n gallu lladd firysau sydd fel arfer yn achosi annwyd neu wddf tost / dolur gwddf, felly dyna pam nad yw meddygon yn rhoi gwrthfiotigau i drin y rhain.

Llun 1: Plac ar Ysbyty'r Santes Fair, Llundain, lle darganfu Alexander Fleming benisilin.
Llun 2: Alexander Fleming yn derbyn y wobr Nobel gan y Brenin Gustaf V o Sweden, 1945.
Erthygl 2 – Y Frech Wen
Salwch difrifol iawn yw'r frech wen. Firws sy'n ei achosi. Dros filoedd o flynyddoedd, mae'r frech wen wedi lladd miliynau o bobl dros y byd i gyd. Yn yr ugeinfed ganrif yn unig, cafodd 300 miliwn o bobl eu lladd gan y frech wen. 

Ydy e'n heintus?
Mae'r firws yn heintus iawn. Mae'n lladd traean (un o bob tri) o'r bobl sy'n ei ddal. Mae pothelli'n dod ar y croen. Os bydd y claf yn ddigon ffodus i wella, mae'r poethelli'n gadael creithiau hyll.

Y frech wen ar daith
Symudodd y firws o gwmpas y byd wrth i bobl deithio. Symudodd o'r Aifft i'r India yn ystod y mileniwm cyntaf cyn Crist. Yna, aeth ymlaen i Tsieina a Japan. Daeth y frech wen i Ewrop yn yr 11eg a'r 12fed ganrif.

Darganfyddiad Edward Jenner
Roedd pobl yn y wlad wedi gwybod nad oedd merched oedd yn godro gwartheg yn dal y frech wen, oherwydd eu bod nhw wedi cael brech y fuwch yn gyntaf. Felly, yn 1796, aeth Edward Jenner ati i brofi'r ddamcaniaeth. Aeth at un o'r merched oedd yn dioddef o frech y fuwch. Tynnodd ychydig o grawn o bothell brech y fuwch ar ei llaw. Wedyn, rhoddodd y crawn ym mraich James Phipps, bachgen wyth mlwydd oed. Ni ddaliodd y bachgen y frech wen. Roedd hyn yn profi bod brechiad o frech y fuwch yn amddiffyn pobl rhag y frech wen. Daeth Edward Jenner yn enwog oherwydd hyn.

Cartŵn o'r flwyddyn 1802 gan James Gillray yw'r prif lun ar frig y dudalen. Mae'n portreadu golygfa o Ysbyty Brechu rhag y Frech Wen yn St. Pancras, Llundain. Mae'n dangos Edward Jenner yn rhoi brechiad y frech wen i ferched ifanc ofnus, a gwartheg yn dod allan o wahanol rannau o gyrff y bobl!

Ceisio cael gwared ar y frech wen
Dechreuodd cynllun i imiwneiddio pawb yn y byd yn 1959. Os oedd pobl yn dioddef o'r ferch wen, roedden nhw'n cael eu hanfon i ysbytai rhag iddyn nhw heintio pobl eraill.

Y frech wen yng Nghymru

Mae hanner can mlynedd ers i'r frech wen daro Cymru ddiwethaf. Yn 1962, roedd dyn o Bacistan oedd yn dioddef o'r clefyd wedi teithio i Gaerdydd. Yn anffodus, daliodd 25 o bobl yr haint yng Nghwm Rhondda. Bu farw chwech ohonyn nhw. Yn yr un flwyddyn, bu farw 12 o bobl ar ôl dal y clefyd mewn ysbyty ym Mhen-y-bont ar Ogwr. Oherwydd hyn, cafodd 800,000 o Gymry eu brechu a diflannodd y frech wen o Gymru.

Trechu'r frech wen

Roedd yr achos olaf o'r frech wen yn 1977. Yn 1979 daeth cyhoeddiad bod y byd yn rhydd o'r frech wen. Mae rhai samplau o'r firws sy'n achosi'r clefyd yn cael eu cadw mewn labordai rhag ofn y bydd angen gwneud profion eto yn y dyfodol.
Erthygl 3 – Arbrofi ar Anifeiliaid
A ddylem arbrofi ar anifeiliaid i wella ein hiechyd ni?
Mae cyffuriau newydd yn cael eu datblygu o hyd i wella llawer o afiechydon mewn pobl. Ond er mwyn gwneud hynny, mae arbrofi ar anifeiliaid yn digwydd. A dweud y gwir, mae'n rhaid iddo ddigwydd yn ôl cyfraith y DU. Mae'n rhaid i bob cyffur newydd gael ei brofi ar ddau fath o famal byw, ac un o'r rheini'n famal mawr sydd ddim yn llygoden.

Pam mae angen arbrofi ar anifeiliaid?
Mae'r bobl sy'n dadlau dros arbrofi ar anifeiliaid yn dweud bod rhaid gwneud yn siŵr fod cyffuriau'n saff i bobl eu cymryd nhw. Cyn i gyffuriau newydd gael eu profi ar bobl, maen nhw wedi cael eu profi ar anifeiliaid yn gyntaf. Felly, mae bywydau llawer o bobl wedi cael eu hachub.

Beth yw'r dadleuon yn erbyn?
Mudiadau hawliau anifeiliaid sy'n dadlau yn erbyn arbrofi ar anifeiliaid.

1. Mae llawer o'r anifeiliaid sy'n mynd drwy'r arbrofion yn cael eu lladd neu'n cael eu hanafu yn yr arbrawf.

2. Mae arbrofi heb ddefnyddio anifeiliaid yn bosib, ond mae gwyddonwyr yn tueddu i ddefnyddio anifeiliaid o hyd.

3. Hefyd, dydy anifeiliaid ddim yn union yr un fath â phobl, felly mae arbrofi ar  anifeiliaid yn annibynadwy.

· Beth yw'r ffeithiau?
· Tua 2.7 miliwn o arbrofion y flwyddyn

· 80% o'r arbrofion er mwyn datblygu cyffuriau ac ymchwil

Pa anifeiliaid sy'n cael eu defnyddio mewn arbrofion? 



 













































































































